
Prezident Administrasiyasının məsul işçiləri 
bölgələrdə vətəndaşların müraciətlərini dinləyiblər

Azərbaycan Respublikası 
Prezidenti Administrasiyasının 
məsul işçiləri şəhər və rayonlarda 
vətəndaşların qəbulu cədvəlinə uyğun 
olaraq, yanvarın 16-da Siyəzən, Yar-
dımlı, Ağsu, Ağcabədi və Daşkəsən 
rayonlarının sakinləri ilə görüşüblər.

AZƏRTAC xəbər verir ki, Pre-
zident İlham Əliyevin tapşırığı-
na əsasən keçirilən görüşlərdə 
sakinlərin qaldırdıqları məsələlər 
diqqətlə dinlənilib, bütün məsələlərin 
qanunvericiliyə uyğun həlli 
istiqamətində tapşırıqlar verilib. 
Bəzi müraciətlər yerində həll edilib. 
Araşdırma tələb edən müraciətlər 
nəzarətə götürülüb və onların 
həlli istiqamətində aidiyyəti üzrə 
göstərişlər verilib. 

Görüşlərdə qeyd olunub ki, 
müxtəlif ölkələrdə gərginlik, qanlı 
toqquşmalar, müharibələr, kütləvi eti-
raz aksiyaları, polis zorakılığı, insan 
haqlarının kobudcasına pozulması, 
demokratik dəyərlərin tapdalanması 
müşahidə olunsa da, Azərbaycan 

sabitlik məkanı kimi inkişaf edir. 
Azərbaycanda sabitliyin təminatçısı 
Azərbaycan xalqıdır. Xalq-iqtidar bir-
liyi, həyata keçirilən siyasətə verilən 
yüksək qiymət həm iqtidarı daha da 
ruhlandırır, həm də ölkədə siyasi və 
iqtisadi sahələrdə sabitliyi təmin edir. 
Artıq 26 ildir ki, Azərbaycan sabitlik 
şəraitində yaşayır və bu illər ərzində 
ölkə çox böyük inkişaf yolu keçib.

Diqqətə çatdırılıb ki, Prezident 
İlham Əliyevin regionların sosial-iq-
tisadi inkişafına göstərdiyi diqqət və 
qayğı nəticəsində respublikamızda 
müasir infrastruktur, istehsal və emal 
müəssisələri yaradılır, yeni iş yerləri 
açılır. İlk növbədə, əhalinin sosial 
rifah halının daha da yaxşılaşdırılma-
sına yönəlmiş bu tədbirlər bir daha 
təsdiqləyir ki, dövlətimizin başçısının 
həyata keçirdiyi siyasətin mərkəzində 
Azərbaycan vətəndaşı dayanır. Son 
vaxtlar sosial-iqtisadi sahədə aparı-
lan əsaslı islahatlar Prezident İlham 
Əliyevin əhalinin sosial vəziyyətinin 
yaxşılaşdırılması istiqamətində real-

laşdırılan tədbirlərin davamıdır. 
2019-cu il həm siyasi, iqtisadi, 

sosial sahələrdə, həm də kadr və 
struktur islahatları sahələrində dərin 
islahatlar ili kimi yadda qaldı. Bu 
islahatlar inkişafımızın bundan sonra 
daha da uğurlu olacağına imkan verir. 
2019-cu ildə ümumi daxili məhsul 
2,2 faiz artıb. Qeyri-neft sektorun-
da bu artım 3,5 faiz təşkil edib. 
Sənaye istehsalı 1,5 faiz, qeyri-neft 
sektorunda sənaye istehsalı 14 faiz 
yüksəlib. Kənd təsərrüfatı 7 faiz artıb, 
bitkiçilikdə bu artım 10 faizdən çox 
olub. İnflyasiya cəmi 2,6 faiz, əhalinin 
pul gəlirləri isə 7,4 faiz olub. Qeyri-
neft ixracı 14 faiz artıb, valyuta ehti-
yatları isə 6,4 milyard dollar çoxalaraq 
51 milyard dollara çatıb. Adambaşına 
düşən valyuta ehtiyatlarına görə 
Azərbaycan MDB məkanında birinci 
yerdədir. Xarici ticarət dövriyyəsinin 
müsbət saldosu isə 6 milyard dol-
lar təşkil edir. İqtisadi sahədə əldə 
edilmiş nəticələr və rəqəmlər artıq bir 
daha təsdiqləyir ki, bizim siyasətimiz 
düşünülmüş və nəticəyə hesablanmış 
siyasətdir.

Bildirilib ki, 2019-cu ildə 
Azərbaycanda ən böyük sosial 
paket reallaşdırıldı. Aparılmış isla-
hatlar çox geniş sosial paketi həyata 
keçirməyə imkan yaratdı. Həm 
müasir Azərbaycanın tarixində, həm 
də MDB məkanında bu dərəcədə 
böyük sosial paket bu günə qədər 
reallaşmamışdır. Azərbaycan so-
vet vaxtından qalmış əmanətlərin 

qaytarılmasında da vətəndaşlar üçün 
ən məqbul prinsip tətbiq etdi və bu 
sahədə də MDB məkanında birinci 
oldu. 2019-cu ildə həyata keçirilən 
sosial paket 4,2 milyon insanı əhatə 
etdi və vətəndaşların maddi vəziyyəti 
yaxşılaşdı. Minimum əməkhaqqı 2 
dəfə, minimum pensiya 70 faiz, bəzi 
müavinətlər 50 faiz, bəzi müavinətlər 
2 dəfə artırıldı. Sosial sahədə gedən 
müsbət proseslər və vətəndaşların 
rifah halının yaxşılaşdırılması prioritet 
məsələ olaraq qalır. Sosial infrast-
rukturla bağlı böyük işlər görülüb, 60 
tibb müəssisəsi, 84 məktəb tikilib və 
təmir edilib. Keçən il plandan əlavə 
900-dən çox şəhid ailəsinə mənzil 
təqdim edilib. Şəhid ailələri və Qa-
rabağ əlilləri üçün bu il daha çox ev 
tikiləcək. Belə ki, bu kateqoriyadan 
olan şəxslərə 1500 mənzil verilməsi 
nəzərdə tutulur. Ünvanlı sosial yar-
dımla bağlı 70 faiz artım baş verib, bu 
proqram 72 min ailəni əhatə edir.

Keçirilən görüşlərdə, həmçinin 
məmur-vətəndaş münasibətlərinin 
sağlam zəmində qurulmasının, insan-
lara layiqli xidmət göstərilməsinin, etik 
davranış qaydalarına əməl olunması-
nın vacibliyi vurğulanıb.

Sakinlər bölgələrdə vətəndaşların 
qəbulu və müraciətlərinə baxıl-
ması üçün yaradılan rahat və 
əlverişli şəraitdən razılıqlarını ifadə 
edib, göstərilən diqqət və qayğı-
ya görə Prezident İlham Əliyevə 
minnətdarlıqlarını bildiriblər.

“Azərbaycanın kifayət qədər mükəmməl seçki sisteminin 
olması, habelə insanların həmin prosesdə iştirak etmək 
istəyi təkcə ölkə üçün deyil, bütün region üçün nümunədir. 
Azərbaycanda təkmil seçki sistemi, seçicilərin siyahısının 
onlayn yayılması, seçki məntəqələrində videokameraların 
quraşdırılması şəffaflıq göstəricisidir. Deputatlığa 
namizədlərdən daxil olmuş müraciətlərin təhlili ölkədə 
demokratik seçki mühitinin olduğundan xəbər verir”.

Azərbaycanın Baş Naziri Əli Əsədov Mixail 
Mişustini Rusiya Federasiyası Hökumətinin Sədri 
vəzifəsinə təyin olunması münasibətilə təbrik edib

 � Azərbaycan Respublikasının Baş Naziri Əli Əsədov Rusiya 
Federasiyası Hökumətinin Sədri Mixail Mişustinə təbrik məktubu göndərib.

Təbrikdə deyilir: “Hörmətli Mixail Vladi-
miroviç, Rusiya Federasiyası Hökumətinin 
Sədri vəzifəsinə təyin olunmağınız 
münasibətilə səmimi təbriklərimi qəbul 
edin. Möhkəm dostluq, mehriban qonşuluq 
və qarşılıqlı hörmət ənənələrinə əsaslanan 
Azərbaycan–Rusiya münasibətlərinin 
yüksək səviyyəsi xüsusi məmnunluq 
doğurur. Əminəm ki, biz birgə səylərimizlə 
ölkələrimiz arasında strateji tərəfdaşlığın 
möhkəmlənməsini, qarşılıqlı faydalı ticarət-

iqtisadi və investisiya əməkdaşlığının 
genişlənməsini təmin edəcəyik. Azərbaycan 
ölkələrimizin dost xalqları naminə bütün 
sahələrdə Rusiya ilə konstruktiv dialoqun 
davam edəcəyinə ümid bəsləyir”. 

Baş Nazir Əli Əsədov Mixail Mişustinə 
möhkəm cansağlığı, rifah və məsul 
fəaliyyətində uğurlar arzulayıb.

AZƏRTAC

BMT və Azərbaycan arasında yeni əməkdaşlıq çərçivəsini 
formalaşdırmaq üçün ikigünlük seminar işə başlayıb

 � Yanvarın 16-da Birləşmiş Millətlər Təşkilatı (BMT) və 
Azərbaycan Respublikası arasında yeni əməkdaşlıq çərçivəsini 
formalaşdırmaq üçün ikigünlük seminar işə başlayıb. BMT-nin 
Azərbaycandakı nümayəndəliyinin təşkil etdiyi və Dayanıqlı 
İnkişaf üzrə Milli Əlaqələndirmə Şurasının dəstəklədiyi tədbirin 
məqsədi 2021-2025-ci illəri əhatə edən BMT ilə Azərbaycan 
arasında Dayanıqlı İnkişaf üzrə Əməkdaşlıq Çərçivəsinin 
strateji prioritetlərini müəyyənləşdirməkdir.

Tədbirdə çıxış edən Baş Nazirin 
müavini, Dayanıqlı İnkişaf üzrə Milli 
Əlaqələndirmə Şurasının sədri Əli 
Əhmədov Azərbaycan hökumətinin 
BMT ilə əməkdaşlığa yüksək qiymət 
verdiyini bildirib, həmin əlaqələrin 
ölkəmiz üçün faydalı olduğunu deyib. 

“Son 30 ildə yaradılan gənc 
dövlətlər içərisində ən uğurlu və 
sürətlə inkişaf edən dövlətlərdən biri 
də Azərbaycandır. Bu illər ərzində 
Azərbaycanın iqtisadiyyatı böyük 
inkişaf mərhələsi keçib. İqtisadiy-
yat dəfələrlə artıb, ölkəmizin siması 
köklü surətdə dəyişib, əhalinin həyat 
səviyyəsi və həyat keyfiyyətləri 
istiqamətində böyük layihələr həyata 
keçirilib. Bütün bunların nəticəsində 
Azərbaycan vətəndaşlarının həyatı, 
əhalinin yaşayış səviyyəsi ciddi 
şəkildə yaxşılaşıb. Bu gün Azərbaycan 
yüksək orta səviyyəli inkişaf etmiş 
ölkələr sırasına daxil olub. 

Azərbaycanın BMT ilə əlaqələri 
müxtəlif sahələri əhatə edir. İndiki 
dövrdə BMT-nin dünya miqyasında 
həyata keçirdiyi qlobal layihələrdən biri 
2030-cu ilə qədər dünyamızın transfor-
masiyası ilə əlaqədardır. Azərbaycan 
bu layihəyə qoşulub. Hesab edirəm 
ki, 2030-cu ilə qədər dünyamızın 
transformasiyası layihəsinin həyata 
keçirilməsində də Azərbaycan öz 
töhfələrini verəcək. Ölkəmiz həmin 
layihə çərçivəsində ortaya qoyul-
muş məqsədlərin və hədəflərin əldə 
olunması ilə əlaqədar təhlillər apardıq-
dan sonra özünün əsas prioritetlərini 
müəyyənləşdirib. Başlıca hədəfimiz 
ondan ibarətdir ki, Azərbaycanın 
milli inkişaf strategiyası BMT-nin 
müəyyənləşdirdiyi və 2030-cu ilə qədər 
dünyamızın transformasiyasını nəzərdə 
tutan proqramdakı strateji məqsədlərə 
və hədəflərə tamamilə uyğun gəlsin. 

Azərbaycanın inkişafı bütün 
sahələrdə özünü göstərir, o cümlədən 
əhalinin sayı böyük templə artmaq-
dadır. Son 30 ildə Azərbaycan əhalisi 
3 milyon nəfər artıb ki, bu da 40 faiz 
artım deməkdir. Hər il Azərbaycanın 
əmək bazarına 100 mindən çox işçi 
qüvvəsi daxil olur. Hazırda əhalinin 
50 faizdən bir qədər çoxu şəhərlərdə 

yaşayır. Bu da qarşımıza kənd 
yerlərində məşğulluğun artırılması, 
həyat səviyyəsinin yüksəldilməsi ilə 
bağlı vəzifələr qoyur.

Qarşımızda duran ən mühüm 
vəzifələrdən biri də sosial sferanın 
inkişaf etdirilməsidir. Son illərdə 
insanların həyat səviyyəsinin və 
həyat keyfiyyətinin yaxşılaşdırılması 
istiqamətində çox böyük layihələr 
həyata keçirilib. Ötən il Prezident 
İlham Əliyevin təşəbbüsü ilə böyük 
sosial layihələr, paketlər həyata keçi-
rilib və insanların həyat səviyyəsində 
əhəmiyyətli dəyişiklik əldə edilib. Lakin 
Azərbaycanın özündən asılı olma-
yan səbəblərdən həll etməli olduğu 
məsələlər də var. Ölkə ərazisinin 
20 faizi işğal altındadır. Əhalinin 10 
faizi, yəni təxminən 1 milyona yaxını 
məcburi köçkündür. Onların sosial rifa-
hının yüksəldilməsi də dövlətin diqqət 
mərkəzindədir”, - deyə Baş Nazirin 
müavini vurğulayıb.

O, 5 illik proqramın ölkəmizdə 
həyat səviyyəsinin daha da 
yüksəldilməsinə səbəb olacağını 
bildirib. Əli Əhmədov strateji hədəflərə 
çatmaq üçün səylərin birləşdirilməsinin 
vacibliyini qeyd edib.

BMT-nin rezident əlaqələndiricisi 
Qulam İshaqzai “BMT-nin inkişaf 
sistemi islahatları çərçivəsində 2030-
cu ilə baxışı” mövzusunda məruzə 
ilə çıxış edib. O, məruzəsində daya-
nıqlı inkişaf məqsədlərinə nail olmaq 
üçün milli maliyyə strategiyasının 
hazırlanmasının vacibliyini qeyd edib. 
Rezident əlaqələndirici növbəti 5 il 
ərzində görüləcək işlərin nəticələrinin 
Azərbaycanda əhalinin hər bir 
təbəqəsi arasında hiss ediləcəyinə 
ümidvar olduğunu bildirib.

“Azərbaycanın 2030-cu il və 
sonrakı dövrlə bağlı inkişaf strategi-
yası” mövzusunda məruzə ilə çıxış 
edən BMT ilə Azərbaycan arasında 
Dayanıqlı İnkişaf üzrə Əməkdaşlıq 
Çərçivəsinin İdarə Komitəsinin 
həmsədri, İqtisadiyyat naziri Mikayıl 
Cabbarov Azərbaycanın BMT-nin qlo-
bal təşəbbüslərində fəal iştirak etdiyini 
və öz töhfəsini verdiyini diqqətə çatdı-
rıb. Azərbaycanda həyat səviyyəsinin 

yüksəldilməsi və iqtisadi inkişafa 
nail olmaq üçün həyata keçirilən 
tədbirlərdən danışan İqtisadiyyat 
naziri yoxsulluğun 49 faizdən 4.9 faizə 
endirildiyini, ölkəmizin yoxsulluğa və 
aclığa qarşı mübarizəyə görə BMT-nin 
Ərzaq və Kənd Təsərrüfatı Təşkilatının 
xüsusi mükafatına layiq görüldüyünü 
deyib.

Nazir bildirib ki, 2016-cı ildə 
Prezident İlham Əliyevin imzaladığı 
müvafiq fərmanla yaradılmış Daya-
nıqlı İnkişaf üzrə Milli Əlaqələndirmə 
Şurası Azərbaycan üçün prioritet 
hesab edilən 17 məqsəd, 88 hədəf, 
119 göstərici seçib. Bu hədəflər ölkə 
üzrə hazırlanan dövlət proqramları, 
strategiyalar, milli fəaliyyət planlarına 
inteqrasiya edilib. Dayanıqlı İnkişaf 
Məqsədlərinin milli prioritetlərə uyğun-
luğunu müəyyən etmək üçün sürətli 
kompleks qiymətləndirmə aparılıb. 
Qiymətləndirmənin nəticəsinə görə, 
mövcud strateji sənədlərin həmin 
məqsədlərə uyğunluğu 70 faiz təşkil 
edib. 

Sonra  BMT ilə Azərbaycan arasın-
da Dayanıqlı İnkişaf üzrə Əməkdaşlıq 
Çərçivəsinin planlama prosesi üzrə 
məsləhətçisi Peter Midlbrokun mo-
deratorluğu ilə “BMT- Azərbaycan 
əməkdaşlığının 2030 gündəliyinə nail 
olmaqda əlavə etdiyi dəyərlər” mövzu-
sunda panel müzakirə həyata keçirilib.

Müzakirədə  Prezident İlham 
Əliyevin həyata keçirdiyi islahatlardan 
danışan Əmək və Əhalinin Sosial 
Müdafiəsi naziri Sahil Babayev deyib: 
“İslahatların həyata keçirilməsi üçün 
üç hədəf müyyənləşdirilib.  Birinci, 
sosial müdafiənin maliyyə təminatının 
gücləndirilməsi əhalinin rifahının 
artırılmasına yönəlib. Hətta ötən il 
bu sahədə ölkə əhalisinin 42 faizinin 
gəlirlərinə və onların rifahına birbaşa 
təsir edən sosial zərf qəbul edilib. 
Onun maliyyə təminatı da dövlət 
büdcəsinin 12-13 faizinin əlavə olaraq 
sosial sahəyə yönəldilməsi sayəsində 
baş verdi. Minimum əməkhaqqı ölkədə 
92, minimum pensiya 72, bütün 
müavinət və təqaüdlər orta hesabla 
100 faiz artırılıb. 

İkinci qrup hədəflər inzibati təcrübə 
sahəsində səmərəliyin artırılması-
dır  və bu sahədə də qarşıya böyük 
tələblər qoyulub. Prezidentin müvafiq 
fərman və sərəncamlarına uyğun 
olaraq ötən il 19 növ müavinət və 
təqaüdün ödənilməsi, eləcə də pensi-
ya təminatı avtomatlaşdırılıb. Aparılan 
islahatlar təkcə bu il 200 mindən çox 
müavinət və pensiya təminatını tam 
elektron qaydada və proaktiv şəkildə 

birbaşa əldə etmək imkanı yaradır. 
Azərbaycan Respublikasının 

Birinci vitse-prezidenti Mehriban 
Əliyevanın təşəbbüsü ilə DOST 
agentlikləri və “DOST” mərkəzlərinin 
istifadəyə verilməsinə başlanılıb. Ötən 
il ölkədə 2 “DOST” mərkəzi istifadəyə 
verilib. Təkcə 8 ayın nəticələrinə 
əsasən 63 mindən çox vətəndaş  “bir 
pəncərə”dən 132 xidməti əldə etmək 
imkanı qazanıb. İndiyədək həmin 
xidmətlərdən istifadə edən 63 min 
vətəndaşın  məmnunluq səviyyəsi 95, 
2 faizdir və  bu,  bizim gözlədiyimizdən 
də çoxdur. 

Hədəflərin üçüncü qrupuna 
gəldikdə isə bu daha çox orta və 
uzunmüddətli dövr üçün konseptual 
yanaşmanın müəyyən edilməsi ilə 
əlaqədardır”.  

Sahil Babayev hazırda Əmək və 
Əhalinin Sosial Müdafiəsi Nazirliyi 
ilə BMT-nin ixtisaslaşmış qurumları 
arasında 14 layihənin icra olunduğunu 
da diqqətə çatdırıb. 

Ekologiya və Təbii Sərvətlər 
nazirinin müavini Firdovsi Əliyev  
Azərbaycanda ekoloji məsələlərin 
diqqət mərkəzində saxlanıldığını deyib. 
O, bunun bariz nümunəsi kimi 2010-
cu ilin “Ekologiya ili” elan olunduğunu, 
ötən ilin isə “Nəsimi ili” çərçivəsində 
Birinci vitse-prezident Mehriban 
Əliyevanın təşəbbüsü ilə bir gündə 650 
min ağacın əkildiyini qeyd edib. Nazir 
müavini işğal edilmiş ərazilərdə erməni 
vandallarının təbiətimizə vurduğu 
ziyanlardan da bəhs edib. 

İqlim dəyişmələri məsələlərinə 
toxunan F.Əliyev heç bir ölkənin ondan 
kənarda qalmadığını diqqətə çatdırıb. 

Nazir müavini Azərbaycanda suyun 
qənaətlə istifadəsi, biomüxtəlifliyin 
mühafizəsi, torpaqların deqradasi-
yasının qarşısının alınması, meşə 
ərazilərinin artırılması, yoxsulluğun 
azaldılması, akvakulturanın inkişa-
fı sahəsində tədbirlər görüldüyünü 
vurğulayıb. 

Panel müzakirəsi zamanı, 
həmçinin İqtisadiyyat nazirinin müavini 
Sevinc Həsənova, ADA Universitetinin 
icraçı prorektoru Fariz İsmayılzadə, 
Azərbaycan Mikromaliyyə Assosiasi-
yasının icraçı direktoru Jalə Hacıyeva 
çıxış edərək BMT-Azərbaycan inkişa-
fının əldə etdiyi dəyərlər, milli inkişaf 
üçün lazımi ehtiyaclar, Dayanıqlı 
İnkişaf Məqsədləri üçün tərəfdaşlığın 
gücünü artırmaqla bağlı öz fikirlərini 
bölüşüb.  

Yanvarın 17-də seminara yekun 
vurulacaq.

AZƏRTAC

“Azərbaycan Respublikası Prezidentinin sədrliyi ilə  
keçirilən 2019-cu ilin yekunlarına həsr olunmuş  

müşavirədən irəli gələn tapşırıqların icrasının təmin  
edilməsi üzrə Tədbirlər Planı”nın təsdiq edilməsi barədə

AZƏRBAYCAN RESPUBLİKASI NAZİRLƏR KABİNETİNİN SƏRƏNCAMI
Azərbaycan Respublikası Konstitusiyasının 

119-cu maddəsinin səkkizinci abzasını rəhbər 
tutaraq:

1. “Azərbaycan Respublikası Prezidentinin 
sədrliyi ilə keçirilən 2019-cu ilin yekunlarına 
həsr olunmuş müşavirədən irəli gələn tapşı-
rıqların icrasının təmin edilməsi üzrə Tədbirlər 
Planı” təsdiq edilsin (əlavə olunur).

2. Bu Sərəncamın 1-ci hissəsi ilə təsdiq 

edilmiş Tədbirlər Planında nəzərdə tutulan icra-
çılar müvafiq tədbirlərin müəyyən olunmuş icra 
müddətində yerinə yetirilməsini təmin etsinlər və 
görülmüş işlər barədə Azərbaycan Respublikası-
nın Nazirlər Kabinetinə məlumat versinlər.

Əli ƏSƏDOV 
Azərbaycan Respublikasının Baş Naziri

Bakı şəhəri, 16 yanvar 2020-ci il

AZƏRBAYCAN RESPUBLİKASI  
NAZİRLƏR KABİNETİNİN QƏRARI

№ 4                                                                           Bakı şəhəri, 10 yanvar 2020-ci il
“Dövlət büdcəsinin gəlirlərinin, o 

cümlədən dövlət büdcəsinin qeyri-
neft gəlirlərinin və dövlət büdcəsinin 
neft gəlirlərinin proqnozlaşdırılması 
Qaydası”nın təsdiq edilməsi haqqında

“Azərbaycan Respublikasının 2019-cu il 
dövlət büdcəsi haqqında” Azərbaycan Res-
publikası Qanununun tətbiqi ilə bağlı bir sıra 
məsələlər barədə” Azərbaycan Respublikası 
Prezidentinin 2018-ci il 22 dekabr tarixli 431 
nömrəli Fərmanının 4.8.1-ci yarımbəndinin 
icrasını təmin etmək məqsədilə Azərbaycan 
Respublikasının  Nazirlər Kabineti qərara alır:

1. “Dövlət büdcəsinin gəlirlərinin, o 

cümlədən dövlət büdcəsinin qeyri-neft 
gəlirlərinin və dövlət büdcəsinin neft 
gəlirlərinin proqnozlaşdırılması Qaydası” 
təsdiq edilsin (əlavə olunur).

2. Bu Qərarda dəyişiklik Azərbaycan Res-
publikası Prezidentinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra hakimiyyəti orqanlarının normativ hüqu-
qi aktlarının hazırlanması və qəbul edilməsi 
qaydası haqqında Əsasnamə”nin 2.6-1-ci 
bəndinə uyğun edilə bilər. 

Əli ƏSƏDOV 
Azərbaycan Respublikasının Baş Naziri

AZƏRBAYCAN RESPUBLİKASI  
NAZİRLƏR KABİNETİNİN QƏRARI

№ 8                                                                           Bakı şəhəri, 13 yanvar 2020-ci il
“Birinci instansiya məhkəmələrində 

kargüzarlığın aparılması ilə bağlı dövlət 
büdcəsində nəzərdə tutulmuş vəsaitin birba-
şa hakimlərin bank hesablarına köçürülməsi 
Qaydası”nın təsdiq edilməsi haqqında

“Dövlət satınalmaları haqqında” 
Azərbaycan Respublikasının Qanununda 
dəyişiklik edilməsi barədə” Azərbaycan 
Respublikasının 2019-cu il 12 iyul tarix-
li 1658-VQD nömrəli Qanununun tətbiqi 
haqqında” Azərbaycan Respublikası Prezi-
dentinin 2019-cu il 25 iyul tarixli 799 nömrəli 
Fərmanının 1.2-ci bəndinin icrasını təmin 
etmək məqsədilə Azərbaycan Respublikası-
nın Nazirlər Kabineti qərara alır:

1. “Birinci instansiya məhkəmələrində 
kargüzarlığın aparılması ilə bağlı dövlət 
büdcəsində nəzərdə tutulmuş vəsaitin birba-
şa hakimlərin bank hesablarına köçürülməsi 
Qaydası” təsdiq edilsin (əlavə olunur).

2. Bu Qərarda dəyişiklik Azərbaycan Res-
publikası Prezidentinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra hakimiyyəti orqanlarının normativ hüqu-
qi aktlarının hazırlanması və qəbul edilməsi 
qaydası haqqında Əsasnamə”nin 2.6-1-ci 
bəndinə uyğun edilə bilər.

Əli ƏSƏDOV 
Azərbaycan Respublikasının Baş Naziri

AZƏRBAYCAN RESPUBLİKASI  
NAZİRLƏR KABİNETİNİN QƏRARI

№ 11                                                                           Bakı şəhəri, 16 yanvar 2020-ci il
“Əlilliyin qiymətləndirilməsi 

Qaydası”nın təsdiq edilməsi və “Tibbi-
sosial ekspert komissiyaları haqqında  
Əsasnamə”nin təsdiq edilməsi barədə” 
Azərbaycan Respublikası Nazirlər Kabi-
netinin 2016-cı il 5 fevral tarixli.36 nömrəli 
Qərarında dəyişiklik edilməsi haqqında

“Əlilliyi olan şəxslərin hüquqları haqqın-
da” Azərbaycan Respublikasının 2018-ci il 
31 may tarixli 1153-VQ nömrəli Qanununun 
tətbiqi barədə” Azərbaycan Respublikası Pre-
zidentinin 2018-ci il 18 iyul tarixli 213 nömrəli 
Fərmanının 1.1.3-cü yarımbəndinin icrasını 
təmin etmək məqsədilə Azərbaycan Respub-
likasının   Nazirlər Kabineti qərara alır:

1. “Əlilliyin qiymətləndirilməsi Qaydası” 
təsdiq edilsin (əlavə olunur).

2. “Tibbi-sosial ekspert komissiyaları haq-

qında Əsasnamə”nin təsdiq edilməsi barədə” 
Azərbaycan Respublikası Nazirlər Kabi-
netinin 2016-cı il 5 fevral tarixli 36 nömrəli 
Qərarının (Azərbaycan Respublikasının 
Qanunvericilik Toplusu, 2016,  № 2 (II kitab),  
maddə 378,  № 11, maddələr  1934, 1976;  
2018,  № 12  (II kitab), maddə 2730) 1-4-cü 
hissələri ləğv edilsin.

3. Bu Qərarda dəyişiklik Azərbaycan Res-
publikası Prezidentinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra hakimiyyəti orqanlarının normativ hüqu-
qi aktlarının hazırlanması və qəbul edilməsi 
qaydası haqqında Əsasnamə”nin 2.6-1-ci 
bəndinə uyğun edilə bilər.

Əli ƏSƏDOV 
Azərbaycan Respublikasının Baş Naziri

AZƏRBAYCAN RESPUBLİKASI  
NAZİRLƏR KABİNETİNİN QƏRARI

№ 12                                                                           Bakı şəhəri, 16 yanvar 2020-ci il
“Əlilliyin qiymətləndirilməsi məqsədilə 

tibbi-sosial ekspertiza müayinəsinə 
göndərişlərin verilməsi Qaydası”nın 
təsdiq edilməsi və “Tibbi-sosial eksper-
tiza müayinəsinə göndərişlərin verilməsi 
Qaydaları”nın təsdiq edilməsi barədə” 
Azərbaycan Respublikası Nazirlər Kabine-
tinin  2016-cı il 30 mart tarixli 140 nömrəli 
Qərarının ləğv edilməsi haqqında 

“Əlilliyi olan şəxslərin hüquqları haqqın-
da” Azərbaycan Respublikasının 2018-ci il 
31 may tarixli 1153-VQ nömrəli Qanununun 
tətbiqi barədə” Azərbaycan Respublikası 
Prezidentinin 2018-ci il 18 iyul tarixli 213 
nömrəli Fərmanının 1.1.4-cü yarımbəndinin 
icrasını təmin etmək məqsədilə                  

Azərbaycan Respublikasının Nazirlər Kabine-
ti qərara alır:

1. “Əlilliyin qiymətləndirilməsi  məqsədilə  
tibbi-sosial ekspertiza müayinəsinə 
göndərişlərin verilməsi Qaydası” təsdiq edil-
sin (əlavə olunur).

2. “Tibbi-sosial ekspertiza müayinəsinə 
göndərişlərin verilməsi Qaydaları”nın təsdiq 
edilməsi barədə” Azərbaycan Respublikası 
Nazirlər Kabinetinin 2016-cı il 30 mart tarixli 
140 nömrəli Qərarı (Azərbaycan Respubli-
kasının Qanunvericilik Toplusu, 2016, № 4, 
maddə 796) ləğv edilsin. 

Əli ƏSƏDOV 
Azərbaycan Respublikasının Baş Naziri

Qeyd: Qərara edilmiş əlavələrin tam mətni ilə www.cabmin.gov.az 
və www.xalqqazeti.com saytlarında tanış  ola bilərsiniz.

